Рақмет, саған Әліппе!
Аэропорттағы хабарлама дауысы естіледі. 
Қазақша:  Құрметті жолаушылар, №198  Әліппе-Ана тілі бағытындағы рейске тіркелу басталды! 
Ағылшынша: Dear passengers, check-in flight №198 to Alippe-Ana tili. 

Әліппе мұңайып жүреді. Қолында сүйретпелі чемодан. 
Әліппе: 
· Бүгін мен қуанып та, мұңайып та тұрмын. Не үшін екенін білсеңіздер ғой.  (осы кезде «Қоштасудың қиын-ай» музыкасы ойнайды) 
· Ия, бүгін сапарға шығам. 
Алихан: (сахна артынан аңдыған сияқты болып шығады да, ақырын дауыспен)
· Мынау Әліппе ғой. Балалар, бері келіңдер. Қараңдаршы, Әліппе көңілсіз отырған сияқты. Ән айтып, би билеп, Әліппенің көңілін көтеріп жіберейік. 
«Ақбұлақ» әнін Алихан орындайды. Қыздар қазақша би билейді. 
Әліппе: 
· Уа, балақайлар, рақмет сендерге! Биыл да балалармен қоштаса алмай кетем ба деп бағанадан мұңайып отыр едім. Көңілімді бір көтеріп тастадыңдар ғой. 
Алихан: 
· Біз сізді көңілсіз жібермейміз . төрт ай бойы өзіңізден әріп, дыбыс үйреніп, оқу оқып, жазу жазып, хат таныдық. Сізге алғыс айтпай, қоштаспаймыз. 
Әліппе: 
· Алғыстың қажеті жоқ, ол менің жұмысым ғой. Оданша мынаны айтшы, барлықтарың «5» тік бағаға оқып жүрсіңдер ме? 
Алихан: 
· Әліппе, қазір бұрынғыдай емес. 1 сыныпта күнделік кз-ке баға қоймайды, комментарий жазады. Алайда, ұстазымыз бізді басқаша бағалап, ерекше марапаттайды. 
Әліппе: 
· Сонда қалай? 
· Қазір, Баубектің әнін тыңдап алайық. Клипінен көресіздер. 
«Ұстазым » әні.  Экраннан клип көрсетіледі. 
(осы кезде экраннан слайд ашылады. Слайдта сабақ барысы, мұғалімнің бағалау формалары, тсс фрагменттер көрсетіледі) 
Әліппе: 
· «Бір әріп үйреткен ұстазға 40жыл қызмет етсең де артық етпес» деген сөз бекер айтылмаған. Жарайсыңдар, әрдайым ұстаздарыңды сыйлап, құрметтеңдер. 
Асфандияр: 
Қыркүйекте келдім де 
Сыныпқа кірдім қуанып. 
Қарсы алды ұстаз мейірмен 
Қадамымды құп алып. 

Саян:  
Әліппе даңғыл жол ашты,
Жаңадан пәндер жалғасты
Әліппе сырын ұқтырған,
Рахмет, ұстаз алғашқы. 

Айсұлтан: 
Келгенімде алдыңа 
Қызыл арай гүл алып .
Жақын тарттың өзіңе ,
Шәкіртім деп қуанып 

Әмір: 
Сипадың да басымнан
Әліппені ұсындың .
Бақытымның осыдан, 
Басталғанын түсіндім. 

Досжан: 
· Біз үшін, ұстазымызбен бірге төрт ай еңбек еткен тағы да асыл жандар бар. Ол- біздің ата-анамыз, ата-әжеміз. Еркелігімізге шыдап, оқытып, тақпақ жаттатып , тапсырма орындауда көмектесіп, үлкен үлес қосты. Қане, ол кісілерге де алғысымызды айтайық. 
Жүрек шарларымен тақпақ айтатын оқушылар шығады: 
Ернат: 
Әжем менің, ақ әжем
Ақыл беріп үйреткен.
Аппақ әжем, пәк әжем,
Мейіріммен тербеткен.
Аман болсын басыңыз,
Ағармасын шашыңыз.
Шөбере сүйіп әлі де,
Жүзге жетсін жасыңыз.

Умар: 
                 Атам менің әманда,
                  Әдепті жан бол деген
                  Атам сөзі санамда,
                  Жасы үлкенге жол берем.
                  Алдын орап кісінің,
                  Кесіп өтпе көлденең
                  Ізетімен кішінің
                  Сәлемдесіп қол берем
Ханшайым: 
                 Атам менің әманда,
                  Кішіпейіл бол деген
                  Ата сөзі санамда
                  Мақтанбауды жөн көрем
                  Қалдыратын ұлтқа
                  Жалған сөзге төзбеймін.
                  Жеткізеді мұратқа,
                  Тек шындықты көздеймін.
Баубек: 
Анам менің не дейді?
Инабатты бол дейді 
Салт-дәстүрін сақтайтын 
Әдепті ұл бол дейді 

Қуаныш: 
Ақыл құйған санама 
Күннен артық расында 
Күн алыста, ал анам 
Ылғи менің қасымда 
Айым: 
Асқар тауым, әкешім 
Біздерге дем беретін 
Еркелетіп әрқашан 
Маржан сөзін теретін 

Кәусар: 
Отбасының жүрегі 
Бір өзіңіз әкешім 
Қорғаны сіз, тірегі 
Ардақты жан әкешім 

(Бас иіп, қолдарындағы жүрек  шарларын ата-аналарына апарып береді)

Фон музыка ойнап тұрады . 
Әліппе қолындағы қағазынан мәнерлеп оқып береді: 
Қаперіңде сақта ұлым,
Ата-анаңды ренжітпе.
Сыйлаған саған өмірді,
Ата-анаңды құрметте.
Бұл өмір саған бір келер,
Қадірін біл сол сәтте.
Өткізіп алма уақытты,
Келмейді қайта бір рет те.
Әкең ғой сенің тірегің,
Анашың болса тілеуің.
Тәй-тәй басқан кезіңнен,
Қолыңнан демеп жүрер кім?
Болса да сені әлдилеп,
Өсірді анаң мәпелеп.
Қадірін біл ананың,
Барында сыйла құрметтеп.
Балам деп соғар жүрегі,
Алладан өмір тіледі.
Ақылды болсын балам деп,
Тәрбиесін береді.
Құлақ сал балам сөзіме,
Ата-ана деген екінші,
Алладан кейін тұрады.
Досжан: 
· Ең алғаш ертегі оқуды, мазмұнын айтуды да Әліппеден үйрендік. 
Қойылым. «Егінші мен қасқыр»
Сахналық көрініс: «Егінші мен қасқыр»
Автор: Егінші таңсәріден егін орып, шаңқай түсте демалды. Аздап тыныққан соң, қолына нан алып жей бастады. Дәл сол кезде бір қасқыр егіншінің қасына келіп:
Қасқыр: -Адам, не жеп отырсың? Автор:-деп сұрады.
Егінші:-Нан
Қасқыр:-Мағанда наныңнан берші!
Автор:-Егінші нанынан бір үзіп алды да, қасқырға берді. Нан қасқырға ұнады. Сондықтанда ол егіншіге мынадай тілек білдірді:
Қасқыр: -Сенің тамағың дәмді екен. Менің де күн сайын тамақ жегім келеді. Сен маған оны табудың жолын үйретші….
Егінші қасқырға: -Алдымен жер жыртасың. 
            (осы кезде «Қырманға кел , қалқатай!» музыкасы ойнап тұрады, сахнаға фермер киіміндегі 4 ұл бала шығып, қолдарындағы күректерімен жер қазған, дайындаған еңбекті  билеп көрсетеді)
Қасқыр:-Содан соң нан болама?
Егінші: Жоқ, одан кейін жерді жақсылап тұрып тырмалайсың. 
                         (осы кезде «Қырманға кел , қалқатай!» музыкасы ойнап тұрады, сахнаға фермер киіміндегі 4 ұл бала шығып, қолдарындағы тырмаларымен жер тырмалаған, дайындаған еңбекті  билеп көрсетеді)
Қасқыр: - Содан соң нан бола ма?
Егінші:-Жоқ, жерді жыртып, тырмалап, боласыңда, тұқымды әзірлейсің, себесің…
                          (осы кезде «Қырманға кел , қалқатай!» музыкасы ойнап тұрады, сахнаға бастарына орамал байлаған жұмыскер қыздар шығып, иықтарындағы дорбаларынан дән алып, дән шашып жүрген еңбекті  билеп көрсетеді)
Қасқыр:-Содан соң нан болама?
Егінші:-Жоқ, жоқ! Күзде қара бидай егесің! Ол көктемде көгеріп жер бетіне шығады, ал жаз ортасында піседі.
                                             (осы кезде «Қырманға кел , қалқатай!» музыкасы ойнап тұрады, сахнаға жасыл түсті киінген  4 қыз шығып,   жерден жаңа өсе бастаған жасыл желектерді билеп көрсетеді. Қолдарында ұзын жасыл түсті бидай өскіндері болады)
 
Қасқыр:-Содан соң нан болама?
Егінші:-Қайда әлі! Қара бидайды ору, оны баулау крек. Ол бауларды жақсылап жер бетіне қағып, күзге кептірген соң қырманға апарып, маялау керек…
                                                             (осы кезде «Қырманға кел , қалқатай!» музыкасы ойнап тұрады, сахнаға сары түсті киінген  4 қыз шығып,  жайқалып өскен сары бидайды  билеп көрсетеді. Қолдарында ұзын бидайлар болады. Билеп тоқтаған кезде, екі ұл екі жақтан келіп, арқанмен орап, сахнадан алып кетеді)

Қасқыр:-Содан соң нан болама?! Автор:-деп айқайлап жіберді.
Егінші:-Жоқ қара бидайды жинап алған соң, бастыру керек, бастырып болған соң, бидайды диірменге апарып, ұн қылып тарту керек.
                                             (осы кезде «Қырманға кел , қалқатай!» музыкасы ойнап тұрады, сахнаға аппақ қап ұн киімдерін киген  4ұл  шығып, домаланып, әр түрлі билей бастайды. Қап сыртында «Ұн 50кг» деген сияқты жазулар болады)

Қасқыр:-Сонда жеуге болама?
Егінші:-Жоқ алі! Қамыр ашытып, оны илеп, пісіру керек…
                                             (осы кезде «Қырманға кел , қалқатай!» музыкасы ойнап тұрады, сахнаға аспаз киімін киген  4 қыз шығып, қолдарындағы оқтаумен нан илеп, нан жайып жатқан би қимылдарын жасайды. Екі қыз екі жақтан іші толған нанды  себет алып шығады да, қасқыр мен егінші отырған жерге қояды)

Қасқыр:-Содан соң нан болама?
Егінші:-Иә,сонда нан болып, жеуге жарайды, Автор:-деді егінші.
Қасқыр: Ой, йййй  Бұл өте ауыр әрі көп уақыт кететін жұмыс екен. Одан да қой аңдығаным жақсы екен . деп, қашып жүгіріп кетеді. 

 Әліппе: 
· Қандай тамаша, мәнді  қойылым. Дұрыс, бәрі , бәрі еңбектің арқасында іске асады. 
«Латино» биі. Мұхитқызы Медина 
Әліппе: 
· Әп, бәрекелді. Өнерің өрге жүзсін. Біліммен бірге өнерді бірге алып жүргенің қандай керемет. Қиын емес па?
Медина: 
· Қиын емес, менің сыныптастарым да  әртүрлі үйірмелерге қатысады. Шахмат, бокс, күрес, сурет, би, тб . Үлгереміз. 
«Жаса, жаса, қазақ тілім» патриотты музыка ойнап тұрады. Сол кезде, ортаға Ана тілі келеді. 
Ана тілі: 
Туған елдің тілімін
Ақылыммен танымал 
Түсіндірер бәріне 
Ана тілі мен болам. 
· Сәлеметсіздер ме! 
Әліппе мен Оқушы бірге: 
· Сәлеметсіз бе! Қош келдіңіз. 
Әліппе: 
· Бұл – Ана тілі. Менің үлкен ағам\ апайым .Сендерге менен де мықты,  терең білім береді. 
Ана тілі: 
· Иә, менімен бұрынғыдан да жақсырақ, көбірек оқитын боласыңдар. Сендерге көп қызықты үйретемін. 
Досжан: 
· Менің достарымның  Әліппеге  арнап шығарған тақпақтары бар еді, 
Ортаға шақырайын . 

Назым:
Рахмет саған, Әліппе!
Көп нәрсені үйреттің.
Таныстырып әріппен,
Тақылдатып сөйлеттің.
Әділжан:
Бар кітапқа бас болған
Әліппе - ғылым анасы.
Әліппеден басталған
Даналықтың данасы.
Айдын:
Келгенде алғаш мектепке,
Білмеуші едік әріп те,
Оқимыз қазір ертек те,
Үйреткен оны Әліппе!
Әділет:
Бірінші беттен елімнің 
Елтаңбасын таныдым. 
Көк байрақты қазақтың
Ұрпағымын,сәнімін. 

Медина:
Әліппе-білім бұлағы,
Әліппе –өмір шырағы.
Әліппе-білім көзі,
Әліппе – мұғалімнің асыл сөзі.


Аят:
Әке-шеше атын сен
Бізге үйреттің әліппе.
Бізге нағыз жақынсың
Сенен білдік әріпті.     

Зере:
Бар білімнің бастауын 
Әліппеден бастадым. 
Үйренуге талпындым 
Құлшынып балғын жас жаным. 


Айзия.
Таныстырған 42 әріппен 
Қош бол, менің қасиетті әліппем.
Сенің арқаң, оқи, жаза аламын.
Сауатты адам санатына кіргенім.

Әліппе: 
· Рахмет, балақайлар! 
Ана тілі: 
· Тақпақ, ән, би, бәрін көрдік, рахмет. Енді кітап оқуды қаншалықты үйрендіңдер, соны бір тексергім келіп тұр. Мен Әліппенің кез келген бетін ашып, кез келген оқушыға микрофонды беремін. Зуылдатып, оқып берулерің керек. Дайынсыңдар ма?
Оқушылар: - Дайынбыз! Деп ду етеді. 
(Ана тілі ӘЛІППЕ оқулығын қолына алып, кез-келген оншақты оқушының қасына барып, оқулықтың кез-келген бетін ашып, оқып беруін сұрайды.)

Әліппе: 
· Ана тілі, байқадың ба, балалардың бойлары да,  ойлары да өсіп қалған сияқты. 
Ана тілі: 
· Бұны  балақайлардың ата-аналарынан сұрап көрейін. 
(Ана тілі микрофонын ұстап, көрермен ата-аналарға барады)
· Осы өткен 4 айдың ішінде балаңыздан қандай өзгеріс байқадыңыз? 
· Мінезі,немесе қылығы, мүмкін әдеттері өзгерді ме? 
· Балаңыз үшін ұстаздың сөзі қаншалықты маңызды?

Әліппе: 
· Әліппе оқулығын жинап алдым.  Оны келесі буынға тазалап, дайындап қою керек. Сол үшін, алыс сапарға аттанамын. Ал сендердің бүгінгі өнерлеріңе, Әліппеге деген құрметтеріңе ризамын. Көңілім толды, сапарға қуана аттанамын. Сол үшін естелікке  ДИПЛОМымды қалдырамын.   (деп, әр балаға ДИПЛОМ беріп шығады)
Ана тілі: 
· Әліппе, мен де көмектесіп жіберейін деп, Әліппенің чемоданындағы дипломдарды таратуға көмектеседі. 
Әліппе: 
Әр сөзімді жаттаған,
Балалар үшін мақтанам.
Рахмет айтып, шаттанам,
Риза болып аттанам. 
Оқумен өсіп толыңдар,
Аман есен болыңдар! Деп бата береді. 
Бәрі әумин жасайды. 
Әліппе, чемоданын сүйретіп, қолын бұлғап, кете береді. 

Хор: «Әліппе» әні 
Микрофонды мұғалім алып, құттықтау сөзді мектеп директорына береді. 
Ата-аналар атынан ӘЖЕ балаларға батасы мен құттықтау сөзін айтып, шашу шашады. 
Мұғалім қорытынды сөзін айтады. 
 ХОР: «Бақытты балалық» әні орындалады


